
Certificado 
 

Marcos Veiga Rodríguez, secretario accidental do Concello de Oleiros (A Coruña).- 
 

C E R T I F I C O: 

Que na sesión extraordinaria da Xunta de Goberno Local que tivo lugar o día 30 de abril de 2025, adoptouse o 

acordo seguinte: 

“Punto 6.- Adopción de acordo de concesión dunha subvención directa, por razóns de interese público e social, ó 

CEIP Valle-Inclán para a adquisición de material de investigación 

“Antecedentes. 

1º.- En data 21/04/2025 a coordinadora das Bibliotecas Municipais de Oleiros emite informe-proposta para que 
o Concello contribúa co CEIP Valle Inclán no custe dos gastos de adquisición dun microscopio e dun manual de 
prácticas de microscopia, xustificando dita concesión do seguinte xeito: 

“I.- Exposición de motivos. 

As bibliotecas municipais desde a súa creación colaboraron cos centros de ensino público para a promoción da 

lectura e a difusión da cultura, polo que se levaron a cabo numerosas actividades de fomento da lectura nas que 

participou o seu alumnado. 

Debido a que tamén se considera fundamental a divulgación científica, dentro desta traxectoria está a relación da 

Biblioteca Central Rialeda co CEIP Valle Inclán de Perillo, entre a que podemos destacar a organización do proxecto 

de charlas de divulgación científica “Ler para saber: a ciencia”, dirixidas a nenas e nenos a partir de 10 anos, 

adolescentes e para público en xeral, que se levan a cabo, nesta biblioteca, diversos venres ao ano, ás 18:30 horas. 

Os obxectivos que se pretenden conseguir co proxecto de Ler para saber son: 

- Achegar a ciencia aos nenos/as, adolescentes e público en xeral.  

- Ampliar o coñecemento de diversos temas científicos de importancia na vida diaria. 

- Fomentar o coñecemento específico dunha materia determinada. 

- Dinamizar os fondos bibliográficos de coñecementos. 

- Promover a lectura e consulta de libros e a visión de audiovisuais relacionados coa temática das diferentes 

charlas. 

- Aumentar o préstamo de libros de temas científicos. 

- Motivar aos nenos/as e adolescentes para que busquen información e bibliografía sobre temas científicos e a 

presenten ante un público diverso. 

- Fomentar o uso e utilización das novas tecnoloxías para as presentacións en público por parte de nenos/as e 

adolescentes. 

- Atraer á biblioteca a un público interesado por estes temas. 

II.-Antecedentes. 

Comezouse con este proxecto en outubro do ano 2008, coa colaboración do CEIP Valle Inclán (coordinando a 

profesora Fina Mosquera Roel) e da Universidade da Coruña, que nese momento coordinaba o profesor Moisés 

Canle. 

En todo este tempo, programáronse conferencias, obradoiros, prácticas e experimentos sobre temas moi 

diferentes para atraer a un público de gustos diversos e variados. Realizáronse 79 conferencias e obradoiros e 

participaron 81 persoas expertas todas de forma altruísta e gratuíta. Por exemplo, de profesorado e investigadores 

da Universidade da Coruña participaron 31 persoas, pero tamén técnicos do Museos Científicos Coruñeses, 

expertos de diversas entidades científicas, profesorado de institutos, de centros de primaria, profesionais da 

sanidade (médicos e enfermeiras do CHUAC, de centros de saúde, etc.), e outros moitos profesionais de diferentes 

entidades e organizacións.  

III.- Circunstancias de interese social que xustifican as condicións excepcionais para a concesión da subvención. 

En todas as sesións deste proxecto, antes da explicación do/a poñente, dous alumnos ou alumnas de 5º ou 6º 

curso do CEIP Valle Inclán presentan un tema relacionado coa conferencia programada para cada día. Para poder 

levar isto a cabo, primeiramente teñen que preparalo no centro de ensino: o profesor ou profesora de informática 

explícalles como elaborar un power-point, a profesora de ciencias explícalles e revísalles a temática que van expor 

e, cando teñen todo elaborado, ensaian a exposición. Ao par disto, o colexio tamén creou un grupo de Ciencias no 

que participan profesorado e pais e nais do alumnado destes cursos e debido a que algúns deses pais e nais son 

científicos/as, técnicos/as, profesores/as, médicos/as, veterinarios/as, etc. tamén participan na realización 

dalgunhas das conferencias.  

Todas estas actividades tiveron e teñen un gran número de público asistente. 

A Xunta de Galicia concedeu o premio de Innovación bibliotecaria 2024 á Biblioteca Central Rialeda do Concello 

de Oleiros, na categoría de concellos de máis de 10.000 habitantes, polo proxecto Ler para saber: a ciencia. O 

galardón ten como obxectivo impulsar e dar visibilidade ás propostas de carácter innovador e ás boas prácticas 

levadas a cabo por bibliotecas municipais, valorando a súa orixinalidade. 

Para conceder este premio, entre outros requisitos valoraron a contribución ao cumprimento da Axenda 2030 e o 

cumprimento de varios dos Obxectivos de Desenvolvemento Sustentable (ODS): Saúde e benestar, educación de 

calidade, traballo decente relacionado co crecemento económico, cidades sostibles, acción polo clima, consumo 

responsable e a vida de ecosistemas terrestres, a mellora do medio ambiente e o coidado do planeta e a igualdade 

entre os sexos, todas materias tratades ao longo dos anos nestas charlas. Como é un galardón a bibliotecas, o 

xurado valorou moi positivamente a implicación do alumnado de primaria e que eles mesmos explicaran algunha 

temática, así como a implicación da biblioteca na selección e recomendación de fondos bibliográficos 

relacionados, que non fose só unha conferencia, para difundir a biblioteca e os seus servizos. 

Consideramos que actualmente é fundamental  traballar a cultura científica, un dos piares básicos dunha 

sociedade culta, formada e responsable. Coa divulgación dos diversos temas de ciencia e tecnoloxía preténdese 

facer accesible a toda a poboación o coñecemento científico. Poñer a mirada nos diversos campos do mundo da 

ciencia que poden resultar útiles á cidadanía á hora de comprender mellor estas temáticas, de forma que teña a 

información necesaria para adquirir unha opinión sobre cuestións relacionadas cos avances da ciencia e as súas 

repercusións, para facilitar que cada persoa teña un pensamento crítico.  

Por todo isto, ante a solicitude do colexio, considérase oportuno contribuír co centro de ensino na adquisición dun 

microscopio e dun manual de prácticas de microscopia.”  

Con dita motivación como base, propón conceder unha subvención por razón de interese social a favor de CEIP 
VALLE INCLÁN, con CIF Q6555750F, por importe de 886,30 €, para contribuír ao custe da adquisición do 
microscopio e do manual de prácticas de microscopia, establecendo as condicións da subvención (réxime de 
obrigas, de xustificación, compatibilidade, etc). 

2º.- En data 24/04/2025 foi emitido informe xurídico pola responsable da Unidade Xurídica -que se incorpora ao 
expediente. 

Con base no anteriormente exposto, PROPONSE á Xunta de Goberno Local: 

Primeiro.- Conceder unha subvención por razón de interese social a favor de CEIP VALLE INCLÁN, con CIF 
Q6555750F, por importe de 886,30 €, para contribuír ao custe da adquisición do microscopio e do manual de 
prácticas de microscopia. 

Segundo.- Autorizar e dispoñer un gasto de 886,30 € para a finalidade sinalada. 

Terceiro.-  As condicións desta subvención son as seguintes: 

1.   Importe: 886,30 € 

2.   Aplicación orzamentaria: 80.3321.754. 

3.   Coeficiente de financiamento: 100%.  

4.   Compatibilidade: Esta axuda é compatible con outras subvencións, axudas, ingresos ou recursos para a 
mesma finalidade. O importe da axuda non poderá exceder de tal contía que, illada ou conxuntamente con outras 
subvencións ou auxilios que perciba o beneficiario doutras entidades tanto públicas como privadas, exceda do 
importe do gasto realizado. 

5.   Pagamento:  

 Efectuarase o pagamento anticipado do 100 por cento do importe concedido. 

6.   Obrigas da entidade subvencionada: 

 Publicidade: Facer constar na totalidade da publicidade que realice da adquisición subvencionada, por calquera 
medio, que a mesma conta con subvención do Concello de Oleiros,  sinalando o importe e o concepto. A estes efectos,  
deberá publicitar nas súas redes sociais e/ou páxina web a concesión da subvención, concepto e importe no momento 
que o coñezan. 

 Destinar os fondos percibidos ao obxecto concreto para o cal foron concedidos. 

 Presentar a conta xustificativa no prazo e do xeito que sinala no parágrafo seguinte.  

7.   Xustificación:  

a) O prazo de xustificación da axuda será de DOUS MESES contados a partir da data de pago anticipado da 
subvención. 

b) A conta xustificativa constará dos seguintes documentos: 

 Declaración responsable do Director do centro de que os fondos percibidos foron destinados ao obxecto 
concreto para o cal foron concedidos e de que o importe da axuda non excede de tal contía que, illada ou 
conxuntamente con outras subvencións ou auxilios que perciba o beneficiario doutras entidades tanto públicas 
como privadas, exceda do importe do gasto realizado. 

 Declaración doutras axudas concedidas por outras entidades públicas ou privadas, ingresos ou recursos para 
a mesma finalidade. 

 Acreditación da publicidade feita.- enlace á web e/ou redes sociais onde conste a publicidade. 

 Facturas orixinais ou copias compulsadas xustificativas dos gastos realizados e o xustificante de telos aboado. 

Cuarto.- O réxime de concesión, xestión, xustificación, control financeiro, infraccións e sancións desta subvención 
axustarase ao regulado na normativa estatal e autonómica sobre subvencións públicas, así como o regulado ao 
respecto nas bases de execución do orzamento. 

Quinto.- Recoñecer a obriga por importe de 886,30€ euros a favor do CEIP VALLE INCLÁN, con CIF Q6555750F. 

Sexto.- Notificar o acordo ao interesado, advertíndolle de que contra o presente acordo, que pon fin á vía 
administrativa, poderase interpor ante este mesmo órgano recurso potestativo de reposición, no prazo DUN MES 
a contar dende o día seguinte ao da publicación da mesma, de conformidade cos artigos 123 e 124 da Lei 39/2015, 
de 1 de outubro, LPACAP. Tamén poderá interpoñer recurso contencioso-administrativo perante os Xulgados do 
Contencioso-Administrativo da cidade de A Coruña, no prazo de DOUS MESES a contar dende o día seguinte ao 
da recepción da notificación, de conformidade co disposto na Lei 29/98, de 13 de xullo, da Xurisdición 
Contencioso-Administrativa. Todo isto sen prexuízo da facultade de interposición do recurso extraordinario de 
revisión cando concorra algunha das circunstancias previstas no artigo 125 da Lei 39/2015, do 1 de outubro do 
procedemento Administrativo Común das Administracións Públicas, de formular a solicitude á que se refire o 
artigo 106.1 da citada Lei, ou de interpoñer aqueloutros que estime procedentes.” 

E para que conste expido este certificado de conformidade co que dispón o artigo 204 do R.D. 2568/1986, de 28 

de novembro (ROF), de orde e co visto e prace do alcalde e coa advertencia á que fai referencia o artigo 206 do 

ROF citado e a reserva dos termos que resulten da aprobación da acta; Oleiros, asinado dixitalmente polo alcalde 

e por min, secretario accidental, na data que figura na propia sinatura deste documento.- 

